ޔައުމިއްޔާ

އިޤުތިޞާދީ ކޮމިޓީގެ 5 ވަނަ ބައްދަލުވުން. (30.03.2010)

ރިޔާސަތުން ވާހަކަދެއްކެވުން:

`. އާދެ، މިއަދު މިހާރު މިހާތަނަށް މި ވަޑައިގަތީ ހަތަަރު ޢިއްޒަތްތެރި މެންބަރުން އަޅުގަނޑާ އެކީގައި. އެއީ މިހާރު މަރަދޫ ދާއިރާގެ ޢިއްޒަތްތެރި މެންބަރު ޙަސަން ޢާދިލާއި ގަމު ދާއިރާގެ ޢިއްޒަތްތެރި މެންބަރު ޔޫސުފް ޢަބްދުލްޣަފޫރާއި ފުނަދޫ ދާއިރާގެ ޢިއްޒަތްތެރި މެންބަރު ޢަލީ ސަލީމް އަދި އަޅުގަނޑު ޤާސިމް އިބްރާހީމް. އާދެ، އަޅުގަނޑުމެން ކޯރަމް އޮތީ ހަމަ ހަތަރަކަށް އަޅުގަނޑުމެން ނިންމާފައި ދެއްތޯ. ވޯޓު ލުމުގެެ ކަންތައް އޮތީ ވެސް ހަތަރު މެންބަރުންގެ ތެރޭގައި ކުރިއަށް ގެންދިއުމަށް ނިންމާފައި ދެއްތޯ. އެހެންވީމާ، މިހާރު އީވާ ޢަބްދުﷲ ވެސް ވަޑައިގެންފި. އެހެންވީމާ، އަޅުގަނޑުމެން ކުރިއަށް މި މަސައްކަތައިގެން ފަށައިގަންނަނީ. އެހެންވީމާ، މިހާރު އަޅުގަނޑުމެންނަށް މިއަދު އޮތީ މިހަފްތާގެ ނިޔަލަށް އެއްބަސްވެފައި ކުރިން މި އޮތީ ޤާނޫނު ނިންމަން. މި އިޞްލާޙުތަކަށް ކުރިއަށް ގެންދަން. އާދެ، އެ ގޮތުން އަޅުގަނޑު ފަށައިގަންނާނަން. ފުރަތަމަ ހުށަހެޅިފައިވާ ޑުރާފްޓުގެ މި ޤާނޫނު ނަންބަރު އިޞްލާޙު.. ބުނެވި ދިޔަ 1. ބުނެވި ދިޔަ ޤާނޫނުގެ 5 ވަނަ މާއްދާ އަންނިވި ގޮތަށް އިޞްލާޙު ކުރުން. އާދެ، ދައުލަތުން ދަރަންޏަށް ފައިސާ ނެގުމާއި ގެރަންޓީ ދިނުން. އާދެ، މީގައި ޢިއްޒަތްތެރި މެންބަރުންނަށް އަޅުގަނޑު ގެންދާނީ މާއްދާ އަކުން މާއްދާއަކުން. އާދެ، މިއަށް ޢިއްޒަތްތެރި މެންބަރުންނަށް ފެނިވަޑައިގަންނަވާ ގޮތަކަށް އިޞްލާޙެއް އޮތިއްޔާ ވިދާޅުވެ ދެއްވުން އެދެން. (ވަގުތުކޮޅަކަށްފަހު) މެންބަރުން ފާޅު ކުރައްވާފައިވާ ޚިޔާލު ވެސް ތި ބޭފުޅުންގެ އަތްޕުޅުމަތީގައި ޔައުމިއްޔާ. އެހެން ގޮތަކަށް ދަންނަވާނަމަ އޮންނާނެ. ފްލޯރގައި ދެއްކެވުނު ވާހަކަތައް. އެހެންވީމާ، އެއާ ގުޅިގެން އަޅުގަނޑު ކުރިއަށް މި ގެންދަނީ. (ވަގުތުކޮޅަކަށްފަހު) އާދެ، އެއްވެސް ޚިޔާލުފުޅެއް ނެތް ކަމަށް ވަންޏާ މި އޮތް ގޮތް ޑުރާފްޓުގައި އޮތްގޮތް ރަނގަޅު ކަމަށް އަޅުގަނޑު... (ވަގުތުކޮޅަކަށްފަހު) ޑުރާފްޓުގައި އޮތް ގޮތަށް އިތުރު އިޞްލާޙެއް އޮތް ކަމަށް ވަންޏާ އިޞްލާޙެއް ދެއްވުން އެދެން. ނޫނިއްޔާ އަޅުގަނޑު ކުރިއަށް ގެންދާނަން މި އޮތް ގޮތް ރަނގަޅު ކަމަށް. (ވަގުތުކޮޅަކަށްފަހު) އިތުރު ކޮމަންޓެއް އެއްވެސް ބޭފުޅަކު ވިދާޅުވެނުވާތީ، އެއްޗެއް، އެހެންވީމާ، 5 ވަނަ މާއްދާގެ (ހ) އަށް މި އޮތް އިޞްލާޙު އޮތްގޮތަށް ބާއްވަން ފެންނަ ކަމަށް އަޅުގަނޑު ނިންމާނީ. އާދެ، ދެން (ހ)ގެ އެކެއް. (ހ) ގެ އެކަކަށް އެއްވެސް އިޞްލާޙެއް އޮތިއްޔާ ވިދާޅުވެ ދެއްވުން އެދެން. (ވަގުތުކޮޅަކަށްފަހު) އާދެ، އީވާ ޢަބްދުﷲ.
ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ހަމަ ދަންނަވާލަން ބޭނުމީ އަޅުގަނޑަށް ހަމަ ދައްޗޭ މި އިޞްލާޙު މިގޮތަށް އޮއްވާ ކުރިއަށް ގެންދަން. އަޅުގަނޑުމެން ކޮމިޓީން ވާހަކަ ދައްކައިގެން، އަޅުގަނޑުމެން ރިކްއެސްޓު ކޮށްގެން ވަޑައިގެންނެވި ފައިނޭންސް މިނިސްޓްރީގެ ބޭފުޅުން ވެސް ވަރަށް ބޮޑަށް ވިދާޅުވެ ދެއްވި ވަރަށް އުނދަގޫތަކަކާ ދިމާވާނެ އޭ މި ގޮތަށް މި މާއްދާ ބާއްވައިގެން ކުރިއަށް ގެންދިޔައިމަ. ދެން، ހަމަ އަޅުގަނޑު މި ފުރުޞަތުގައި ފާހަގަކޮށްލަން ބޭނުން އެ ބޭފުޅާ ހަމަ ވާހަކަ ދައްކަވަމުން ވިދާޅުވި މީގެން އެމް.އެމް.އޭ އަށް ވެސް ވަރަށް ބޮޑަށް މި އިޞްލާޙުތަކުގައި ހިއްސާ ވާ ކަމަށް. އެހެންވީމާ، އަޅުގަނޑު ބޭނުން ހަމަ އެމް.އެމް.އޭ.ގެ ވެސް ލަފަ އެއް ހޯދާލަން މި މަސައްކަތް ކުރިއަށް ގެންދިއުމުގައި. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، މީގައި ދެން މެންބަރުންނަށް ފެނިވަޑައިގެންފިއްޔާ އެމް.އެމް.އޭ ގެ ލަފަ އެއް ހޯދާނީ. ދެން، އެކަމަކު ކުރީ ދުވަހު ތި ބޭފުޅުން ވާހަކަ ދެއްކެވިއިރު އެމް.އެމް.އޭ.ގެ ލަފަ އެއްގެ ވާހަކަ ވިދާޅެއް ނުވޭ. ދެން، ވިދާޅުވީ އެމް.އެމް.އޭ.ގެ އެކައުންޓު އޮޕްރޭޓް ނުކުރާ ކަމަށް ވަންޏާ އެ ތަނުން މެދުވެރިކޮށް ނުކުރާ ވާހަކަ އެއް ވިދާޅުވީ ދެއްތޯ. ނުކުރާ ކަމަށް ވަންޏާ އެހެެން ދިމާލަކަށް އެ ޗެނަލްކޮށްގެން އެކަން ކުރުމުގެ ފުރުޞަތެއް ހުޅުވިގެން ހިނގައިދާނެ ކަމަށް. އެކަހަލަ ގޮތަކަށް  ފާހަގަކުރެވުނު ކަމަށް ވިދާޅުވީ. އާދެ، ދެން އެހެން ބޭފުޅަކު މިހާރު އީވާ ވިދާޅުވަނީ މި އިޞްލާޙު ކުރިއަށް ގެންދަން ފެނިވަޑައިނުގަންނަވާ ކަމަށް. ދެން، އެހެންކަމަށް ވަންޏާ ޑުރާފްޓެއް ދެއްވުން އެދެން. އާދެ، ޢަލީ ސަލީމް.
ފުނަދޫ ދާއިރާގެ މެންބަރު ޢަލީ ސަލީމް ވާހަކަދެއްކެވުން:

އާދެ، އަޅުގަނޑަށް ހީވަނީ މި ބިލުގެ މައިގަނޑު އިޞްލާޙުތަކުގެ މައިގަނޑު މަގުސަދާ ވަރަށް ގުޅުން ހުރި އިޞްލާޙެއް. ވާހަކައަކީ މިއީ ޕޮއިންޓެއް ހެން މިއީ އިނގޭތޯ. އެހެންވީމާ، މި ގޮތަށް އިތުރު ބަދަލުތައް ގެނެސް ކޮށާ މަށައިފި ކަމަށް ވަންޏާ އަޅުގަނޑަށް ހީވަނީ މި ބިލުގެ މުޅި މަގުސަދުގެ ގެއްލޭނެ ހެން. އެހެންވީމާ، އަޅުގަނޑަށް ވަރަށް ހިތް ފަސޭހަ މީގެ ޢިބާރާތްތަކާ މިއޮތް ގޮތް. މީގައި ހަމަ މައިގަނޑު ބޭނުމަކަށްވެފައި މި އޮތީ. އެހެންވީމާ، މި އޮތް ގޮތަށް ކުރިއަށް ގެންދަން އަޅުގަނޑަށް ފެންނަނީ. 

މަރަދޫ ދާއިރާގެ މެންބަރު ޙަސަން ޢާދިލް ވާހަކަދެއްކެވުން:

އާދެ، އަޅުގަނޑަށް ފެނޭ މީގައި ސަރުކާރުން ނަގާ ލޯނުތަކުގެ ވަކި ލިމިޓެއް ބާއްވަން. މި ދެންނެވީ މި ތަނުގެ ހުއްދަ އަށް އެދި ތަންކޮޅެއް ކުދިކުދި ލޯނުތައް ސަރުކާރުގެ އަމިއްލަ އިޚްތިޔާރަށް ދޫކޮށްލާފައި ވަކި ލިމިޓެއް ލާފައި މި ކަންތައްތައް ކޮށްލެއްވުމަކީ އަޅުގަނޑަށް ހީވަނީ އެ ދަންނަވާ އުނދަގޫތަކެއް ވެސް ކުރިމަތިވެދާނެ ކަންނޭނގެ. މިސާލަކަށް ފަސް މިލިއަން ޑޮލަރު ނަމަވެސް ދެ މިލިއަން ޑޮލަރު ނަމަވެސް ދެން މި ތަނަށް ފެނިވަޑައިގަންނަވާ ގޮތަށް. ސީދާ ހުރިހާ އެއްޗެހި އަންނަ ކަހަލަ ގޮތަކަށް އޮވެއްޖިއްޔާ އަޅުގަނޑަށް ހީވަނީ ފްލޯރގެ މަސައްކަތްތައް ވެސް ގިނަވެ ފުދޭ ވަރަކަށް ބޮޑެތި ކަންތައްތަކާ ކުރިމަތިލާންޖެހިދާނެ ކަމަށް. އަޅުގަނޑުމެން މި ކަންތައް ނިންމާއިރު ކޮންމެވެސް ވަރަކަށް ސަރުކާރަށް ވެސް ދަތިނުވާނެ ކަހަލަ ގޮތަކަށް ވިސްނައިގެން ކުރިއަށް ގެންދިއުމަށް ރަނގަޅު ކަމެއްހެން އަޅުގަނޑަށް ވެސް ހީވޭ. ދެން އައިސް ކުރީ ދުވަހު ވެސް އެ ދެންނެވި ވިދާޅުވި ފަދައިން އަޙުމަދު މުޙައްމަދު ވިދާޅުވި ސަރުކާރުގެ މި އެމެންޑުމެންޓު ފާސްވެއްޖެ ކަމުގައި ވާނަމަ ސަރުކާރުން ނީލަން ކިޔަންޖެހޭ އެއްކަލަ ބާ ތަކެތި ވެސް ނީލަން ކިޔުން އޮންނާނެ. އުނދަގޫވެދާނޭ. ދެން އެ ކަންތައްތަކާ ކޮންމެވެސް ވަރަކަށް ވިސްނާލާފައި އަޅުގަނޑަށް ހީވަނީ އެ ކަންތައް ކުރިއަށް ގެންދެވުން ރަނގަޅުވެދާނެ ހެން. 
ރިޔާސަތުން ވާހަކަދެއްކެވުން:

މިހާރު މީގައި އަންނަނީ ބާ ތަކެތީގެ ވާހަކަ އެއް ނޫން އިނގޭތޯ. އެ ދެން އޭނަ ވާހަކަ އެއް ދައްކަންވެގެން ވިދާޅުވި އެއްޗެއް ޙަޤީޤަތުގައި. ބަހަނާ އެއް ދައްކަން ވެގެން އިނގޭތޯ. އެއީ ބާ މުދާ ނީލަން ކިޔާ ވާހަކަ އެއް ނޫން މި ދައްކަނީ. ދެން، އަޅުގަނޑަށް ވަގުތެއް ނެތް. ތި ބޭފުޅުންނަށް އޮތީ މިއަދާ މާދަމާގެ އެއްގަޑިއިރު. އަޅުގަނޑު މީތި ނިންމާނަން. އެހެންވީމާ، މިއޮތް ގޮތަށް ފެނިވަޑައިގަންނަވާ ގޮތަށް ވޯޓަށް އެހެންނޫނީ ޑުރާފްޓެއް ދެއްވީމަ ބޭފުޅަކު ޑުރާފްޓެއް ދެއްވައިގެން އެއަށް އަޅުގަނޑު ގެންދާނީ. ޢަލީ ސަލީމަށް ފެނިވަޑައިގަންނަވަނީ މި ގޮތަށް ބާއްވަން ކިހިނެއްތޯ. މަނިކުފާނަށް ފެނިވަޑައިގަންނަވަނީ. ބާއްވަންތޯ. ތާއީދު ކުރައްވަންތޯ. އާދެ، އެ ގޮތަށް މި 1 ވަނަ މާއްދާގެ އެކެއް ނިމުނީ ކަމަށް އަޅުގަނޑު ބަލަނީ. ހަތަރު ބޭފުޅުންގެ މެދުގައި ކޯރަމް ހަމަވެގެން ވޯޓަށް އަހަމުން ގެންދަވެންޏާ އަޅުގަނޑު ގެންދާނަން. އެހެންވީމާ، މީހަކު ނެތުމަކީ އަޅުގަނޑުގެ މައްސަލަ އެއް ނޫން. މިތާގައި ކޯރަމް ހަމަ ވާ ކަމަށް ވަންޏާ. އެއްބޭފުޅަކު ވަޑައިގެންފިއްޔާ ދެން، އަޅުގަނޑަކަށް ނުގެންދެވޭނެ. އާދެ، 2 ދެން މި އޮތީ މީގެ 2. މި އަކުރުގެ ދެއެއް. މި އޮތް ގޮތަށް ބާއްވަން ފެނިވަޑައިގަންނަވާތޯ. (ވަގުތުކޮޅަކަށްފަހު) އާދެ، ކިހިނެއްތޯ ސަލީމް. 
(ވަގުތުކޮޅަކަށްފަހު)
ފުނަދޫ ދާއިރާގެ މެންބަރު ޢަލީ ސަލީމް ވާހަކަދެއްކެވުން:

އަޅުގަނޑަށް ހީވަނީ ރައްޔިތުންގެ މަޖިލީހަށް ހުށަހަޅަންޖެހޭ ހަމަ މިއާއެއްކޮށް ހުށަހަޅަންޖެހޭ މަޢުލޫމާތެއްހެން. އެހެންވީމާ، އަޅުގަނޑު ތާއީދުކުރަން މި ގޮތަށް. އަޅުގަނޑު ވެސް ބައިވެރިވެގެން ކޮށްފައި އޮތް މަސައްކަތެއް ވީމަ އަޅުގަނޑަށް ހަމަ ވަރަށް ގަބޫލުކުރަން. 

ރިޔާސަތުން ވާހަކަދެއްކެވުން:

އާދެ، ކިހިނެއްތޯ. މަނިކުފާނު އިތުރު ކޮމެންޓެއް އެބައޮތްތޯ. 

ގަމު ދާއިރާގެ މެންބަރު ޔޫސުފު ޢަބްދުލްޣަފޫރު ވާހަކަދެއްކެވުން:
އަޅުގަނޑަށް އިތުރު ހުށަހެޅުމެއް ނެތް. ދެން، އަޅުގަނޑު ހަމަ ސަލީމް އެ ހުށަހެޅުއްވި ގޮތަށް.

ރިޔާސަތުން ވާހަކަދެއްެކެވުން:

އެހެންވީމަ، ދެއެއް. އެ ނިމުނީ. ދެން، 2 ގެ (ހ) މި އަންނަނީ، 2 ގެ (ހ) އާއި (ށ) އަދި (ނ) އަޅުގަނޑު އެއްކޮށް ދަންނަވާލާނަން. އޭގައި އިޞްލާޙެއް އެބައޮތްތޯ. އޭގައި މި އިންނަނީ (ވަގުތުކޮޅަކަށްފަހު) 2 ގެ (ހ) އާއި (ށ) އަދި (ނ) އިނގޭތޯ. (ހ)، (ށ)، (ނ) މި އިންނަނީ. އެހެންވީމާ، އެ ގޮތަށް އިންނައިރު (ހ)، (ށ) ނިންމަންވީ ނޫންތޯ. ކޮންމެހެން ހާ ހާ ޖަހާނެ ކަމެއް ނެތެއް ނޫންތޯ. އެ އިޞްލާޙު ގެންނަންވީ ނޫންތޯ އެ ގޮތަށް. އެހެންނޫންތޯ. އެހެންވީމާ، އެ ގޮތަށް (ހ) އިނދެފައި ކޮންމެހެން ހާ ހާ އިން އެތި (ށ)، (ހ) (ށ) (ނ) އެ ގޮތަށް ނިމުނީ ކަމަށް އަޅުގަނޑު ނިންމައިފިން. މިހާރު މި ޑުރާފްޓުގައި އޮތް ގޮތަށް. 5 ގެ (ހ) އެހެންނޫންތޯ. 5 ގެ އެކެއް. އެހެންދެއްތޯ އިންނަނީ. އެހެންވީމާ، 5 ގެ (ހ) (ހ) މި ގޮތަށް ނުވަތަ އެކެއް، ދެއެއް ވެސް އަޅުގަނޑުމެންނަށް ޖެހިދާނެ އިނގޭތޯ. ދެން، އެހެން ނޫނީ މި އޮތް ގޮތަށް ބާއްވަމާ ހިންގަވާ. އެހެންވީމާ، މިއޮތް ގޮތަށް އަޅުގަނޑު ނިމުނީ ކަމަށް ބަލާނަން (ހ) (ށ) (ނ) ދެން، (ރ) އާއި (ބ)، (ޅ)، (ކ) ކިހިނެއްތޯ. އަޅުގަނޑަށް މި ވަރަށް ކޮމްފަޓަބަލް އިނގޭތޯ.  އަޅުގަނޑު މި ފައިނޭންސް މިނިސްޓަރުކަން ކޮށްފައި ހުރި މީހެއް. އެހެންވީމާ، އަޅުގަނޑަށް ވަރަށް ކޮމްފަޓަބަލް..

12.4 ވާހަކަދެެއްކެވުން:

އަޅުގަނޑުވެސް ބަލައިލިއިރު ވަރަށް ރަނގަޅު ކަމަށް ފެންނަނީ. އެެހެންވީމާ، (ކ) އާ ހަމައަށް އަޅުގަނޑަށް ތާއީދު. 

(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:

މިހާރު ކޮންމެވެސް ބޭފުޅަކު ހުށަހަޅުއްވަންވީ ނޫންތޯ އަޅުގަނޑުމެން މި ހިސާބަށް ގެންނަށް އަޅުގަނޑުމެން ހުށަހެޅި ގޮތަށް ފެނިވަޑައިގަންނަވާ ކަމަށް ވަންޏާ ފެނިވަޑައިގަންނަވާ ކަމަށް ނުވަތަ ނޫން ކަމަށް. އަޅުގަނޑު މި ދެންނެވި (ރ) (ބ) (ޅ) (ކ) ހަަމައަށް އިނގޭތޯ. އެއީ (ރ) (ރ)، (ބ) (ބ)، (ޅ) (ޅ) (ކ) (ކ). 

ގަމު ދާއިރާގެ މެންބަރު ޔޫސުފް ޢަބްދުލްޣަފޫރު ވާހަކަދެއްކެވުން:

އާދެ، އެ (ކ) (ކ) ގެ ނިޔަލަށް އެ މާއްދާ ފާސްކުރަން އަޅުގަނޑަށް ފެނޭ. 

ރިޔާސަތުން ވާހަކަދެއްކެވުން:

ސަލީމް ކިހިނެއްތޯ؟ ތާއީދުތޯ.
ފުނަދޫ ދާއިރާގެ މެންބަރު ޢަލީ ސަލީމް ވާހަކަދެއްކެވުން:

ތާއީދު. (ކ) (ކ) ހަމަށް ހުރި މި ބައިތައް ފާސްކުރުމަށް ޔޫސުފް ޢަބްދުލްޣަފޫރަށް ތާއީދުކުރަން. 

ރިޔާސަތުން ވާހަކަދެއްްކެވުން: 

އާދެ، ވަރަށް ބޮޑަށް ޝުކުރިއްޔާ. އެހެންވީމާ، ދެން، އޮތީ ނިންމަންޖެހޭ ތާރީޚް... އާނ، އެ އެއް ނޫންތޯ. ދެން، އޮތީ (ށ) (ނ). ކިހިނެއްތޯ. (ށ) އާއި (ނ) އާ. 

(ވަގުތުކޮޅަކަށްފަހު)

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

(ށ) މިއޮތް ގޮތަށް ފާސް ކުރަން އަޅުގަނޑު ހުށަހަޅަން.

ރިޔާސަތުން ވާހަކަދެއްކެވުން:

އާދެ، (ށ) އާއި (ނ) އިނގޭތޯ އެއްކޮށް މި ގެންދަނީ. (ވަގުތުކޮޅަކަށްފަހު) ކިހިނެއްތޯ.

ފުނަދޫ ދާއިރާގެ މެންބަރު ޢަލީ ސަލީމް ވާހަކަދެއްކެވުން:

(ނ) ވެސް މި އޮތް ގޮތް ރަނގަޅު ކަމަށް އަޅުގަނޑަށް ފެންނަނީ. އެހެންވީމާ، ވަގުތު އިތުރުނުކޮށް ހަމަ (ށ) އާއި (ނ) އާ އެއްކޮށް އަޅުގަނޑު ފާސްކުރުމަށް ހުށަހަޅަން. 

ގަމު ދާއިރާގެ މެންބަރު ޔޫސުފު ޢަބްދުލްޣަފޫރު ވާހަކަދެއްކެވުން:

އާދެ، ޢަލީ ސަލީމުގެ ހުށަހެޅުމަށް އަޅުގަނޑު ތާއީދުކުރަން. 

ރިޔާސަތުން ވާހަކަދެއްކެވުން: 

އާދެ، އެހެންވީމާ، ޢާދިލު ވެސް އެއްޗެއް ވިދާޅުވެފައި އޮތް ގޮތެއް ބަލައިލާފައި އަޅުގަނޑު.... އާދެ، އެހެންވީމާ، (ވަގުތުކޮޅަކަށްފަހު) އާދެ، އެހެންވީމާ، އެ ބައި (ށ) އާއި (ނ) އާ ނިމުނީ ކަމަށް އަޅުގަނޑު ނިންމައިފިން. އާދެ، ދެން 1. (ނ) ގެ 1. ކޮމަންޓެއް އޮތިއްޔާ....(ވަގުތުކޮޅަކަށްފަހު) އާދެ، (ނ) ގެ 1 ކަށް ކޮމެންޓެއް އޮތިއްޔާ ވިދާޅުވެދެއްވާ. ޑްރާފްޓުގައި އޮތް ގޮތް ކަމުދޭތޯ ނުވަތަ ނުދޭތޯ. 
ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

(ނ) ގެ 1  އަޅުގަނޑަށް ހީވަނީ މި އޮތް ގޮތް ގޯހެއް ނޫންހެން އިނގޭތޯ. އެހެންވީމާ، މި ގޮތަށް އަޅުގަނޑު ތާއީދު ކޮށްލަން.

ރިޔާސަތުން ވާހަކަދެއްކެވުން:

އަޅުގަނޑުމެން މި އުޅެނީ 4 ވަނަ ސަފުހާގައި މިހާރު އިނގޭތޯ. ޑްރާފްޓުގެ 4 ވަނަ ސަފުހާގައި. މިހާރު (ނ) ގައި މި އުޅެނީ. އާދެ، 4 ވަނަ ސަފުހާގެ (ނ). ޢަލީ ސަލީމް ވިދާޅުވީ ފެނިވަޑައިގަންނަވާ ކަމަށް އެހެންނޫންތޯ. ތާއީދު ކުރައްވާ ކަމަށް. އަދި ތާއީދެއް ނުލިބޭ އެހެންނޫންތޯ. ދެން ޢަލީ ސަލީމު ހުށަހެޅުއްވީ މި އޮތް ގޮތް ރަނގަޅު ކަމަށް އެހެންނޫންތޯ. އަސްލަމް. 

ހިތަދޫ އުތުރު ދާއިރާގެ މެންބަރު މުޙައްމަދު އަސްލަމް ވާހަކަދެއްކެވުން:

އާދެ، މިހާރު އޮތް ގޮތް އަޅުގަނޑަކަށް ކަމަކުނުދޭ. މި އިޞްލާޙު މި ގެނެވޭ ގޮތެއް. މި އިޞްލާޙުގައި މި ވާ ގޮތުން ދައުލަތުގެ ނަމުގައި އެއްވެސް ބާވަތެއްގެ ގެރެންޓީ އެއް، އަދި ގެރެންޓީ އެކަންޏެއް ނޫން މީގެން މި މާނަ ކޮށްދެވެނީ. އޭގެތެރޭގައި ދައުލަތުގެ މުދަލެއް ނުވަތަ ޙައްޤެއް ނުވަތަ މަސްލަހަތެއް ރަހުނު ކުރަން ވާނީ ނުވަތަ ދައުލަތުގެ މުދަލަކާ ނުވަތަ ފައިސާ އާ ގުޅޭ ގޮތުން އެއްވެސް ފަރާތަކަށް އެއްވެސް އަހުދެއް ނުވަތަ ކަށަވަރު ކަމެއް ދޭން ވާނެއޭ މިނިސްޓަރު އެ ކަމަށް އެދި. ކޮންމެ ޓްރާންސެކްޝަނަކާ ގުޅޭ ގޮތުން ރައްޔިތުންގެ މަޖިލީހަށް، ރައްޔިތުންގެ މަޖިލީހަށް ހުށަހަޅާ، ރައްޔިތުންގެ މަޖިލީހުގެ އެޕްރޫވަލާ އެއްކޮށް މިއީ ޕްރެކްޓިކަލް ކަމެއް ކަމުގައި އަޅުގަނޑު އެއްގޮތަކަށް ވެސް ނުދެކެން. އެހެންވެ އެ ވާހަކަ ދަންނަވާލީ. އެހެންވީމާ، އަޅުގަނޑަށް ތާއީދެއް ނުކުރެވޭ މި މާއްދާ މި އޮތް ގޮތަކަށް. 

ރިޔާސަތުން ވާހަކަދެއްކެވުން:

އާދެ، އަސްލަމަށް ތާއީދެއް ނުކުރެވޭ. ތާއީދު ނުކުރެއްވެންޏާ ތާއީދު ކުރައްވާ ގޮތަކަށް ޑްރާފްޓެއް އަޅުގަނޑަށް ދެއްވުން އެދެން! އާދެ، ދެން ޔޫސުފް. 

ގަމު ދާއިރާގެ މެންބަރު ޔޫޞުފް ޢަބްދުލްޣަފޫރު ވާހަކަދެއްކެވުން:

ޢަލީ ސަލީމުގެ ހުށަހެޅުމަށް އަޅުގަނޑަށް ތާއީދު ކުރެވޭތީ އެ ވާހަކަ ދަންނަވަން. 

ރިޔާސަތުން ވާހަކަދެއްކެވުން:

އާދެ، މިހާރު އަޅުގަނޑުމެން ޢިއްޒަތްތެރި މެންބަރުންނަށް ފަހުން ވަޑައިގެންނެވި ވާހަކަފުޅުގައި ދަންނަވާލާނަން. މިހާރު މި 4 ސަފުހާ، މި އިޞްލާޙުގެ 4 ވަނަ ސަފުހާގެ (ނ) އަޅުގަނޑުމެން މި އުޅެނީ އިނގޭތޯ. އޭގައި މިހާރު ޢަލީ ސަލީމް ހުށަހަޅުއްވައިފި މި އޮތް ގޮތް ރަނގަޅު ކަމަށް. ޔޫސުފު ޢަބްދުލްޣަފޫރު ތާއީދު ކުރައްވައިފި މި އޮތް ގޮތް ރަނގަޅު ކަމަށް. ދެން އެކަމަކު އަސްލަމް ހުށަހަޅުއްވައިފި މި އޮތް ގޮތް ރަނގަޅު ކަމަށް ފެނިވަޑައި ނުގަންނަވާ ކަމަށް. ދެން އަދި އަސްލަމްގެ ހުށަހެޅުމަށް އަދި ތާއީދެއް ނުލިބޭ. އަސްލަމް އެއްޗެއް ވިދާޅުވުމަށް.

ހިތަދޫ އުތުރު ދާއިރާގެ މެންބަރު މުޙައްމަދު އަސްލަމް ވާހަކަދެއްކެވުން:

އާދެ، އަޅުގަނޑު ހުށަހަޅަނީ މިހާރު ވެސް ޤާނޫނުގައި އެ ވާ ގޮތް. 5 ވަނަ މާއްދާގެ (ނ) ގެ ޑްރާފްޓު. އެއީ ދައުލަތަށް ދަރަންޏަށް ފައިސާ ނަގަން ވާނީ ނުވަތަ ސަރުކާރުން ގެރެންޓީ އެއް ދޭން ވާނީ އެ ދަރަންޏެއް ނެގުމުގެ ސަބަބުން ނުވަތަ ގެރެންޓީ އެއް ދިނުމުގެ ސަބަބުން ޤައުމުގެ އިޤުތިޞާދަށާއި ދައުލަތުގެ މާލިއްޔަތަށް ކުރާނެ އަސަރު ދިރާސާ ކުރުމަށް ފަހު މިނިސްޓަރު ރައީސުލްޖުމްހޫރިއްޔާ އަށް ހުށަހެޅުމުން ޤާނޫނުއަސާސީގައި ވާ ގޮތުގެ މަތިންނެވެ. ރައީސުލްޖުމްހޫރިއްޔާ ކަނޑައަޅާ ގޮތެއްގެ މަތިންނޭ. 

ރިޔާސަތުން ވާހަކަދެއްކެވުން:

އާދެ، އީވާ ތާއީދު ކުރައްވަންތޯ؟ ވިދާޅުވޭ. 

ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:

އަޅުގަނޑު ހިތަދޫ އުތުރު ދާއިރާގެ މެންބަރު މުޙައްމަދު އަސްލަމުގެ ހުށަހެޅުމަށް ތާއީދު ކުރަމޭ. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، މިހާރު އަޅުގަނޑުމެންނަށް ހުށަހެޅިފައި އޮތީ ދެ ގޮތެއް. ޢިއްޒަތްތެރި މެންބަރުންނަށް އެނގިވަޑައިގަންނާވާނެ މިއަދާއި މާދަމާގެ އަޅުގަނޑު މި ނިންމަން ޖެހޭކަން. ތި ބޭފުޅުން ނިންމަވާފައި އޮތީމަ މި ހަފުތާގެ ނިޔަލަށް މީތި ނިންމާފައި ފޮނުވަން. އެހެންވީމާ، އަޅުގަނޑު ކުރިއަށް ގެންދަނީ. އެހެންވީމާ، މި ދެ ގޮތަކީ، އެއް ގޮތަކީ (ނ) ގައި މިހާރު މި އޮތް ގޮތް ކަމުދާ ކަމަށް. އަނެއް ގޮތަކީ އަސްލަމް ހުށަހަޅުއްވަނީ (ނ) ޤާނޫނުގައި މިހާރު އޮތް ގޮތަށް ބާއްވަން. އެހެންވީމާ، އަޅުގަނޑު ވޯޓަކަށް އަހާލާނަން ފުރަތަމަ ހުށަހެޅުނު ގޮތަށް. 4 ވަނަ ސަފުހާގެ (ނ) އަޅުގަނޑު މި ކުރިއަށް ގެންދަނީ އިނގޭތޯ. އިޞްލާޙުގެ 4 ވަނަ ސަފުހާ. ހުރިހާ ބޭފުޅުންގެ އަތްޕުޅުގައި ވެސް އޮންނާނެ ކަމަށް ހީކުރަން. އެހެންވީމާ، ޢަލީ ސަލީމު ހުށަހަޅުއްވާ، ޔޫޞުފް ޢަބްދުލްޣަފޫރު ތާއީދު ކުރެއްވި ގޮތަށް ފެނިވަޑައިގަންނަވާ މެންބަރުން ވޯޓު ދެއްވުން އެދެން. ޑްރާފްޓުގައި އޮތް ގޮތް ރަނގަޅު ކަމަށް. އާދެ، 5 ބޭފުޅުން ވޯޓު ދެއްވައިފި. އެހެންވީމާ، އަޅުގަނޑު ދެން އިތުރަކަށް އަހާކަށެއް ނުޖެހޭ. 9 ބޭފުޅުން ތިއްބެވީ. ވަރަށް ބޮޑަށް ޝުކުރިއްޔާ. ދެން އޮތީ 1. (ނ) ގެ 1. (ނ) ގެ 1 ޑްރާފްޓްގައި އޮތް ގޮތް ކަމުދާ ކަމަށް ވަންޏާ ނުވަތަ ނުދާ ކަމަށް ވަންޏާ އިޞްލާޙެއް އޮތިއްޔާ ދެއްވުން އެދެން! (ވަގުތުކޮޅަކަށްފަހު) އެހެންތޯ، މާފުކުރައްވާ. އެހެންވިއްޔާ އަޅުގަނޑު ކުރިއަށް ގެންދާނަން. (ނ) ގެ 1 އަށް، އަޅުގަނޑުގެ ވިސްނުމުގައި މި ހުރީ (ނ). އަސްލަމް ވިދާޅުވީ ވެސް (ނ) ގެ ވާހަކަ. އަޅުގަނޑު ދެންނެވީ ވެސް (ނ) އޭ. އެހެންވީމާ، (ނ) އިނގޭތޯ މި ފާސްކުރީ. އެހެންވީމާ، (ނ) ގެ 1 އަޅުގަނޑު މި ޕްރެޒެންޓު ކުރަނީ. (ނ) ގެ 1 ކަށް އިޞްލާޙެއް އޮތް ބޭފުޅަކު އޮތިއްޔާ ވިދާޅުވެދެއްވުން އެދެން! އަސްލަމް. 

ހިތަދޫ އުތުރު ދާއިރާގެ މެންބަރު މުޙައްމަދު އަސްލަމު ވާހަކަދެއްކެވުން:

ޤާނޫނުގައި (ނ) ގައި 1 އެއް ނެތި ހަމަ (ނ) މުޅި މާއްދާގެ ގޮތުގައި. ދެން (ނ) ގެ ބައިތަކަކަށް ވަކިން ދާކަން ނޫން. އަޅުގަނޑުގެ ހުށަހެޅުމަކީ (ނ) މިހާރު އޮތް ގޮތް އިނގޭތޯ. އެއީ (ނ) މިހާރު ޤާނޫނުގައި ބަޔާންވެގެން ވާ ގޮތް. ދެން ޑްރާފްޓުގައި (ނ) ގެ 1، 2، 3، 4 އެއް އޮތީ. އެހެންނަމަވެސް، އެއީ މުޅި (ނ) އޮތް މާއްދާ. އެެހެންވީމާ، އެ ވާހަކަ އަޅުގަނޑު ދަންނަވާލީ. 

ރިޔާސަތުން ވާހަކަދެއްކެވުން:

އާދެ، ރަނގަޅޭ. އަޅުގަނޑުވެސް ވެސް ހަމަ އެކަން އެނގިގެން އަޅުގަނޑު ވެސް މި ދެންނެވީ މި ޤާނޫނުގައި އޮތް ގޮތަށޭ އަސްލަމް ހުށަހެޅުއްވީ. މިހާރު މި ޑްރާފްޓަށޭ އަޅުގަނޑު މި ވޯޓަށް މި އަހަމުން މި ގެންދަނީ. މި ޑްރާފްޓަށް އިޞްލާޙެއް އޮތްތޯއޭ ނުވަތަ ނޫންތޯއޭ އަޅުގަނޑުމެން ބަލަނީ އިނގޭތޯ. މި ޑްރާފްޓު އަޅުގަނޑުމެންގެ އަތުގައި މި އޮތީ. ޤާނޫނަށް އިޞްލާޙު ގެނައުމަށް ހުށަހެޅުނު ޑްރާފްޓޭ މަޖިލީހުން އަޅުގަނޑުމެންނަށް ލިބިފައި މި އޮތީ އިނގޭތޯ. އެހެންވީމާ، އެ ވާހަކަ. ޑްރާފްޓުގެ (ނ) އެ ދިޔައީ. (ނ) ގެ 1 މިހާރު އަޅުގަނޑު ހުށަހަޅަނީ. އާދެ! 

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:

އަޅުގަނޑަށް އުފެދޭ ސުވާލަކީ އިއްޔެ ފިނޭންސް މިނިސްޓްރީގެ ވެސް ބޭފުޅުން ކައިރީ އިތުރު ލަފަޔަކަށް އެދިފައި އޮންނާނީ. ފުރުޞަތެއް ނެތި މިސާލަކަށް ސަރުކާރު ދައުލަތް ހިންގުން އޮންނާނީ ރައީސުލްޖުމްހޫރިއްޔާ އަށް. ދައުލަތް ނުހިންގޭ ގޮތަށް މިތާ ތެރޭ ހައިޖެކު މި ކުރެވެނީ ކުންފުނިތައް. ކިހިނެއްހޭ މިހެން ހެދޭނީ؟ ކޮންމެހެނެއްވެސް އަޅުގަނޑުމެން ބޭނުން ވަނީ ލަފައެއް އެ ފަރާތުގެ. އަޅުގަނޑު މި ތަނަށް އައިސް ކޮމިޓީ އަށް އައިސް ހަމަ، ޓެކްނިކަލް އެއްޗެހި މި ހިރީ. އެ ބޭފުޅުން އެކްސްޕަރޓުންގެ ލަފާ ވެސް އަޅުގަނޑު ބޭނުން. ހަމަ އައިސް ހިލާލާހެން ހަމަ ހިލާލައިގެން ވެރިކަން ހިންގުން ހުއްޓުވާލެވޭތޯ. 

ރިޔާސަތުން ވާހަކަދެއްކެވުން:

އަޅުގަނޑު ދަންނަވަންތޯ ކޮމިޓީގެ ވާހަކަ ދެއްކުމުގެ ބަހުރުވައާއި ރީތި އަޚުލާޤީ ސުލޫކާއި...

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:


ކޮމިޓީގައި އަޚުލާޤީ ބަހުރުވަ އެއް އޮންނާނީ އަޚުލާޤެއް މި ހުށަހަޅާ ބިލުތަކުގައި ހުރެގެންނު. 

ރިޔާސަތުން ވާހަކަދެއްކެވުން:

ތިއީ އަޅުގަނޑު ހުށަހަޅައިގެން އުޅޭ އެއްޗެއް ނޫން އިނގޭތޯ. 

މާފަންނު ދެކުނު ދާއިރާގެ މެންބަރު އިބްރާހިމް ރަޝީދު ވާހަކަދެއްކެވުން:

ދެން ކޮންމެ ފަރާތަކުން ހުށަހެޅިޔަސް. އަޅުގަނޑު މި ދެންނެވީ އިއްޔެ ވެސް މުޙައްމަދު އަޙްމަދު ކައިރީގައި އަޅުގަނޑުމެން ބޭނުމޭ އިތުރު މިއަށް ލަފާ. ފުރުޞަތެއް ނުދެއްވާ އަޅުގަނޑުމެން މި ތަނުގައި އަތުރާ ބަހައްޓާފައި މިހެން ހަމަ ހަދާލައިގެން. އެހެނެއް ނުވެވޭނެ. 

ރިޔާސަތުން ވާހަކަދެއްކެވުން:

މިހާރު އަޅުގަނޑުމެން މި ތިބީ އިބްރާހީމް ރަޝީދު މި ގަވާއިދެއް ފާސްކޮށްގެން. ތި ބޭފުޅުން ވެސް ބައިވެރިވެގެން މި ގަވާއިދު ފާސްކޮށްފައި މި އޮތީ. އަޅުގަނޑު ވެސް ބައިވެރިވެގެން... 

މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:
އެކަމަކު މިހާރު ތި ގަވާއިދު...

ރިޔާސަތުން ވާހަކަދެއްކެވުން:

އިބްރާހީމް ރަޝީދު. މިހާރު އަޅުގަނޑު އިތުރަށް ފުރުޞަތެއް ނާރުވާނަން. ދެން ސަލީމް. 

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

އިބްރާހީމް ރަޝީދު އެ ދައްކަވާ ވާހަކަފުޅު...

ރިޔާސަތުން ވާހަކަދެއްކެވުން:

އަޅުގަނޑު އެދެން އިނގޭތޯ އެއްވެސް ބޭފުޅަކު އެއް ބޭފުޅަކު ވިދާޅުވާ އެއްޗެއް އަނެއް ބޭފުޅަކު... 

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

އަޅުގަނޑު އެއްވެސް....

ރިޔާސަތުން ވާހަކަދެއްކެވުން:

މިހާރު އަޅުގަނޑު މި ގެންދަނީ މި ޑްރާފްޓުގައި އޮތް ގޮތަށް ފެނިވަޑައިގަންނަވާތޯ ނުވަތަ ނޫންތޯ. ނޫން ކަމަށް ވަންޏާ މިއަށް އިޞްލާޙެއް ދެއްވަންވީ. ވޯޑް ބައި ވޯޑް. އަޅުގަނޑަކަށް ވަގުތެއް ނެތް. މި ހަފްތާގެ ނިޔަލަށް އަޅުގަނޑުމެން ފޮނުވަންޖެހޭ. އެހެންވީމާ، ކޮންމެހެން އެއްވެސް ބޭފުޅަކު ވިދާޅުވާ އެއްޗަކަށް އަނެއް ބޭފުޅަކު ޖަވާބު ދެއްވުމަށް އެހެން ނުހައްދަވާށޭ!

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

އެހެނެއް ނޫން އިނގޭތޯ. އެ މަޢުލޫމާތު އަޅުގަނޑުމެންނަށް ދެއްވައިފިހެއްޔޭ ދަންނަވަން މި އުޅުނީ. އެހެންވީމާ، އެ ވާހަކަ ދެއްކުމެއް ނެތޭ. ދެން މިހާރު މި ބިލައިގެން ކުރިއަށް ދާންވީއޭ. ދެން ބިލުގެ...

ރިޔާސަތުން ވާހަކަދެއްކެވުން:

ސަލީމަށް ފެނިވަޑައިގަންނަވަންޏާ ހުށަހަޅުއްވާ. ނުފެންނަންޏާ...

ފުނަދޫ ދާއިރާގެ މެންބަރު ޢަލީ ސަލީމް ވާހަކަދެއްކެވުން:

އަޅުގަނޑު ކުރިން ވެސް ހަމަ އޮންނާނީ ތާއީދުކޮށް ހުށަހަޅާފައި މި 1 ނަންބަރަށް. އެހެންވީމާ، (ނ) ގެ 1 ނަންބަރަށް ހަމަ އަޅުގަނޑު ހުށަހަޅަން މިހާރު މި ޑްރާފްޓު ކުރެވިފައި އޮތް ގޮތަށް ހަމަ ކުރިއަށް ގެންދަން. އަޅުގަނޑަށް ވަރަށް ރަނގަޅު ބޭފުޅަކު ތާއީދު ކޮށްދެއްވިއްޔާ.

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން ވާހަކަދެއްކެވުން:

ށ.ފުނަދޫ ދާއިރާގެ ޢިއްޒަތްތެރި މެންބަރު ސަލީމު އެ ހުށަހެޅުއްވި ހުށަހެޅުމަށް ތާއީދު ކުރާ ވާހަކަ ދަންނަވަން. 

ރިޔާސަތުން ވާހަކަދެއްކެވުން:

އާދެ، ޝުކުރިއްޔާ. ހުށަހެޅި ތާއީދު ލިބިއްޖެ. ދެން މިހާރު 1. އެހެންވީމާ، އެހެން ގޮތަކަށް ހުށަހެޅިފައި ނެތުމުން އަޅުގަނޑު ވޯޓަކަށް ދަންނަވާނަން. ފެނިވަޑައިގަންނަވާ ގޮތަކަށް ވޯޓު ދެއްވުން އެދެން! އާދެ، ކުރިއަށް ގެންދަވާ. 2 އަށް އަޅުގަނޑު މި ދަނީ. 2 ވަނަ މާއްދާ. 2 ވަނަ މާއްދާ އަށް އިޞްލާޙެއް އޮތިއްޔާ ވިދާޅުވެ ދެއްވުން އެދެން! އާދެ، ކުރިއަށް ގެންދަވާ. ކުރިއަށް ގެންދަވާ! 

ގަމު ދާއިރާގެ މެންބަރު ޔޫސުފު ޢަބްދުލްޣަފޫރު ވާހަކަދެއްކެވުން:

2 ވަނަ މާއްދާ ހަމަ އޮތް ގޮތަށް ފާސްކުރަން އަޅުގަނޑު ހުށަހަޅަން.

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

އަޅުގަނޑު ޔޫސޭގެ ހުށަހެޅުމަށް ތާއީދު ކޮށްލަން. ޔޫސުފް ޢަބްދުލްޣަފޫރު.

ރިޔާސަތުން ވާހަކަދެއްކެވުން:

އިތުރު ޚިޔާލެއް އެބައޮތްތޯ؟ ނެތިއްޔާ ވޯޓަކަށް އަޅުގަނޑު ދަންނަވާލާނަން. 2 ވަނަ މާއްދާ މީގައި މި އޮތް ގޮތަށް ބާއްވަން ފެނިވަޑައިގަންނަވާ ބޭފުޅުން ވޯޓެއް ދެއްވުން އެދެން! އާދެ، 5 ބޭފުޅުން. ދެން 2 ގެ (ހ)، (ހ). (ށ)، (ށ) އަދި (ނ)، (ނ). (ކ)، (ކ). އެ ހިސާބަށް އަޅުގަނޑު ގެންދަން. އެއްވެސް އިޞްލާޙެއް އޮތިއްޔާ ވިދާޅުވެ ދެއްވުން އެދެން!

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

2 ވަނަ މާއްދާގެ (ހ)، (ހ). (ށ)، (ށ) އިން ގޮސް (ކ)، (ކ) އާއި ހަމައަށް މިހިރަ މާއްދާތައް މި އިޞްލާޙުގައި އޮތީ ރަނގަޅަށް ކަމަށް ދަންނަވާ، އަދި އެ ގޮތަށް ފާސްކޮށްދެއްވުމަށް އެދެން! އަޅުގަނޑު ހުށަހަޅާލަން އެ ގޮތަށް އިނގޭތޯ. 

މަރަދޫ ދާއިރާގެ މެންބަރު ޙަސަން ޢާދިލް ވާހަކަދެއްކެވުން:

އާދެ، ނިހާނު އެ ހުށަހެޅުއްވި ގޮތަށް އަޅުގަނޑު ތާއީދު ކުރާ ވާހަކަ ދަންނަވާލަން.  

ރިޔާސަތުން ވާހަކަދެއްކެވުން:

އާދެ، އިތުރު ގޮތަކަށް އެއްވެސް ޢިއްޒަތްތެރި މެންބަރަކު ހުށަހަޅުއްވަން ނެތް ކަމަށް ވަންޏާ އަޅުގަނޑު ވޯޓަކަށް ދަންނަވާލާނަން. އެހެންވީމާ، (ހ)، (ހ). (ށ)، (ށ). (ނ)، (ނ). (ރ)، (ރ). މި ތަނަށް އަންނާނީ އިނގޭތޯ. އެތަން އިޞްލާޙު ކޮށްލަ ދެއްވުން އެދެން! މި ތަނަށް އަންނާނީ (ރ)، (ރ) އިނގޭތޯ. (ނ)، (ނ) އިނދެފައި (ކ)، (ކ) އެއް ނާންނާނެ (ރ)، (ރ) ނައިހެން ދެއްތޯ. އެހެންވީމާ، އެ ތަން ފާހަގަކޮށްލަދެއްވުން އެދެން! (ރ)، (ރ). އިޞްލާޙެއް ނެތީމަ، ހުރިހާ ބޭފުޅުން މި އަށް ވޯޓެއް ދެއްވައިފިން ދެއްތޯ. ފެނިވަޑައިގަންނަވާ ގޮތަކަށް ވޯޓު ދެއްވުން އެދެން! އާދެ، މި ޑްރާފްޓުގައި ވާ ގޮތަށް ނިމުނީ ކަމަށް އަޅުގަނޑު ދަންނަވަން. ދެން އޮތީ (ރ). (ނ)، މިހާރު އަންނާނީ (ކ) ދެއްތޯ. މިހާރު (ރ) (ކ) އަކަށް، (ރ). 

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

(ކ) (ކ)، (ރ) އަށް ބަދަލުވުމާއި ގުޅިގެން (ރ) (ކ) އަށް ބަދަލުވެ (ރ) ގެ...

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އެހެންވީމާ، ރަނގަޅު. މިހާރު އެ އިނީ (ރ) ރަނގަޅަށް ކަމަށް ދެއްތޯ. އާނ އޯކޭ. (ރ) އަށް. 

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

އާދެ، މި ހުށަހެޅިފައިވާ އިޞްލާޙުތަކުގެ ތެރެއިން މާއްދާ (ރ) މި އޮތް ގޮތަށް ފާސްކުރުމަށް އަޅުގަނޑު ހުށަހަޅަން. 

ރިޔާސަތުން ވާހަކަދެއްކެވުން:

އާދެ، ޝުކުރިއްޔާ. ތާއީދު ކުރައްވާ ބޭފުޅަކު. ޢަލީ ސަލީމް. 

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

އަޅުގަނޑު ނިހާނުގެ ހުށަހެޅުމަށް ތާއީދު ކޮށްލަން. 

ރިޔާސަތުން ވާހަކަދެއްކެވުން:

އާދެ، ޝުކުރިއްޔާ. އެހެންވެ ވޯޓަށް ދެއްވުން އެދެން އިތުރު ގޮތެއް ނެތިއްޔާ ހުރިހާ ބޭފުޅުން ވެސް. މިހާރު މަސައްކަތް ނިމުނީ. އާދެ، (ބ) ދެން އޮތީ. މިހާރު މީގައި ފާހަގަކުރެއްވި ފިނޭންސް މިނިސްޓަރު ވަޑައިގެންނެވިއިރު އެ މަނިކުފާނު ފާހަގަކުރެއްވި، މިހާރު މިސާލަކަށް މަސްވެރިކަން ކުރާ ދާއިރާގެ ތަންތަނަށާއި އަދި އެ ނޫން އެހެން ތަންތަން، މިސާލަކަށް މި އިންނަނީ ޓޫރިސްޓު ރިޒޯޓުތައް ތަރައްޤީ ކުރުމަށް ދޫކުރެވޭ ރަށްތަކަށާއި ބިން ބިމާއި ގުޅޭ ޙައްޤުތައް، ވިޔަފާރި އާއި ވިޔަފާރީގެ ބޭންކުތަކާއި ރަހުނު ކުރުމާއި، ގެދޮރު އިމާރާތް ކުރުމަށާއި، ވިޔަފާރީގެ ބޭނުންތަކަށް ބަންޑާރަ ބިން ވިޔަފާރީގެ ބޭނުންތަކުގައި ރަހުނު ކުރުމާ ގުޅޭ އުސޫލުތައް މި ޤާނޫނުގެ މި މާއްދާގެ (ނ) ގައި ބަޔާން ކޮށްފައިވާ އުސޫލުތަކުން އިސްތިސްނާ ވާނެއޭ. އެހެންވީމާ، މީގެތެރެއަށް މަސްވެރިކަން ކުރާ އަދި އިޤްތިޞާދީ ދާއިރާތައް އެހެންނޫންތޯ. އޭގެތެރޭގައި މަސްވެރިކަން ކުރުމަށާއި އަދި އެ ނޫން ވެސް އެހެން ދަނޑުވެރިކަން ކުރުމަށާއި މި ބާވަތުގެ ކަންތައްތަކަށް ދޫކޮށްފައި ވާ ބިންތައް ވެސް މީގެތެރޭގައި ހިމެނޭ ގޮތަށް ލާންވީ ނޫންތޯ. އެ ތަންކޮޅު އިތުރުކޮށްލަންވީ ނޫންތޯ. ކިހިނެއްތޯ ފެނިވަޑައިގަންނަވަނީ؟ 

ވިލިމާފަންނު ދާއިރާގެ މެންބަރު އަޙްމަދު ނިހާން ޙުސައިން މަނިކު ވާހަކަދެއްކެވުން:

މުޤައްރިރު އަދި އެއްފަހަރު ވިދާޅުވެ ދެއްވަފާނަންތޯ ތި ވިދާޅުވެ ދެއްވި އެއްޗެއް ތަފުސީލުކޮށް. 

ރިޔާސަތުން ވާހަކަދެއްކެވުން:

އިއްޔެ ފިނޭންސް މިނިސްޓަރުގެ ފަރާތުން ވަޑައިގެންނެވި ބޭފުޅަކު ވިދާޅުވީ މީގައި މިހާރު އިންވެސްޓުތަކެއް ކުރަން ވެސް ފަރާތްތަކާ އެއްޗިހި އެބަ އޮވެއޭ. އެ ފަރާތްތަކުގެ ބިންތައްވެސް މިހާރު މިއުޅެނީ 7 ވަނަ ސަފުހާގަ އެއް ނޫންތޯ ދެއްތޯ މި (ބ) ގައި ދެއްތޯ މިއުޅެނީ. އެހެންވީމާ، ވިދާޅުވެ ބައްލަވާ. އޭރުން އެނގިވަޑައިގަންނަވާނެ. ރައްޔިތުން މަޖިލީހުން ފާސްކޮށްފައި ޤާނޫނެއް ހުއްދަކުރާ ގޮތުގެ މަތިން ޓުއަރިސްޓު ރިޒޯޓުތައް ތަރައްޤީ ކުރުމަށް ދޫކުރެވޭ ރަށްރަށާއި ބިންބިމާ ގުޅޭ ޙައްޤުތައް ފިޔަވައި ބެންކުތަކުގައި ރަހުނުކުރުމަށް ގެދޮރު އިމާރާތްކުރުމަށާއި ވިޔަފާރީގެ ބޭންކުތަކަށް ބަންޑާރަ ބިން ފިޔަވައި، ބަންޑާރަ ބިން ވިޔަފާރި ބިންތަކުގެ ރަހުނުކުރުމާ ގުޅޭ އުސޫލުތައް މި ޤާނޫނުގެ މި މާއްދާގެ (ނ) ގައި ބަޔާންކޮށްފައިވާ އުސޫލުތަކުން އިސްތިސްނާ ވެގެންވެ އެވެ. އެހެންނޫންތޯ. މިހާރު ރައްޔިތުންގެ މަޖިލީހުން ފާސްކޮށްފައިވާ ޤާނޫނެއް ހުއްދަކުރާ ގޮތުގެ މަތިން އިނގޭތޯ މި އިންނަނީ މަތިން ޓުއަރިސްޓު ރިޒޯޓް، ޓުއަރިސްޓު ރިޒޯޓެއް ނޫނަސް ޤާނޫނެއް ހުއްދަކުރާ ގޮތުގެ މަތިން ޤާނޫނެއްގެ ދަށުން ދޫކޮށްފައިވާ ކަމަށް ވަންޏާ އޭތި ދޫކޮށްލަންވީ ނޫންތޯ އެ ތަނުން އެ ނިމުނިއްޔެއް ނޫންތޯ. ޓުއަރިސްޓު ރިޒޯޓެއް ކިޔާނެ ކަމެއް ނެތެއްނޫންތޯ. މަސްވެރިކަމާއި ދަނޑުވެރިކަމާ އެ ބައި. އެ ތަންކޮޅު އިޞްލާޙު އިތުރުކޮށްލަން ވީ ނޫންތޯއޭ. މަސްވެރިކަމާއި ދަނޑުވެރިކަމާ އަދި މި ނޫން ވެސް އެހެން މަސައްކަތްތައް ކުރުމަށް ސިނާޢީ މައްސައްކަތްތައް ކުރުމަށް ދޫކޮށްފައި ވާ އެންމެހައި ބިންތަކާއި ތަންތަން އެހެންނޫންތޯ އެހެންވީމާ، އެ ނިމުނީ ނޫންތޯ. ޤާނޫނެއްގެ ދަށުންނޭ މި ބުނަނީ. އެއެއް ނުހިފޭއްޓޭނެތާ އަޅުގަނޑުމެންނަކަށް ދެއްތޯ. ޤާނޫނެއްގެ ދަށުން. މިހާރު މީތި ލިމިޓުކުރަން މަސައްކަތްކޮށްފައި މި އޮތީ ސަރުކާރުން ބޭރުގެ ފަރާތްތަކަށް މި ބިންތަކާ އެއްޗިހި ދޭން މި ކުންފުނިތަކުން ސަރުކާރާއި ކުންފުނިތަކުން މި ރަހުނުކޮށްގެން އެއްޗިހި ނަގާ މި ސަކަރާތްގަނޑު ގަންނާތީ ދެއްތޯ. އެހެންވީމާ، މީގައި މި ރިޒޯޓްތަކުގެ ވާހަކަ މި އަންނަނީ. އެހެންވީމާ، މީގެތެރޭގައި މަސްވެރިންނާއި ދަނޑުވެރިންނާ. ދަނޑުވެރިކަން ކުރުމަށާއި މަސްވެރިކަން ކުރުމަށާ މި ނޫން ވެސް އިޤުތިޞާދީ މަސައްކަތްތައް ކުރުމަށް އިނގޭތޯ. ދިވެހި ރައްޔިތުންނަށް ދޫކުރެވިފައިވާ ބިންތަކާ ތަންތަން ފިޔަވައި. އެތަން އިތުރުކޮށްލަން ވީނޫންތޯއޭ ހަމައެކަނި އެ ތަންކޮޅު ޓުއަރިސްޓު ރިޒޯޓު އިން ތަންކޮޅު ކަނޑާލާފައި އެހެންނޫންތޯ. ފުޅާކޮށްލަން ވީ ނޫންތޯއޭ. މި ކީ އެއްޗެއް އެނގިވަޑައިގެންފިތޯ. މަސްވެރިކަން، ދަނޑުވެރިކަން މިހާރު ޤާނޫނެއްގެ މަތިން، ޤާނޫނެއް ހުއްދަ ކުރާ ގޮތުގެ މަތިން ނޫންތޯ މި އޮތީ ދެއްތޯ. 

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

މިހާރު އެބައި އެބައޮތް އިނގޭތޯ އަޅުގަނޑަށް އެ ގޮތަށް ހިމެނިފައި. ވިޔަފާރީގެ ބޭނުންތަކަށް ބަންޑާރަ ބިން، ވިޔަފާރި ބޭނުންތަކަށް ބޭންކުތަކުގައި ރަހުނު ކުރުމާ ބެހޭ އުސޫލު. 

ރިޔާސަތުން ވާހަކަދެއްކެވުން:

އެހެންވީމާ، މި އޮތް މަތީ ވެސް ނުހަދާނެ ކަމެއް ނެތެއް ނޫންތޯ. ޓުއަރިސްޓު ރިޒޯޓްތަކާ ހަމަ ބުނެވިދާނެ ނޫންތޯ މަސްވެރިކަމަށާއި ދަނޑުވެރިކަމަށާ އެ ތަނަށް އިތުރުކޮށްލަން ވީ ނޫންތޯ. މިހާރު ޤާނޫނެއްގެ ދަށުން ވިއްޔާ މި ލިޔެފައި ހުންނަ އެއްޗިހި އޭގެން އިސްތިސްނާ ވާނެއޭ މި ބުނަނީ މޯގޭޖު ކުރުމާ އެއްޗިހި ކުރުން. މި ކީ އެއްޗެއް އެނގިވަޑައިގެންފި. (ވަގުތުކޮޅަކަށްފަހު) މިހާރު އެހެން އިތުރުކޮށްލަންވީނޫންތޯ، މަސްވެރިކަމާއި ދަނޑުވެރިކަން ކުރުމަށާ އެހެންނޫންތޯ. 

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

އަޅުގަނޑު ޢިބާރާތެއް ހުށަހަޅަންތޯ. މީގެ ޢިބާރާތް މި ގޮތަށް އިޞްލާޙުކޮށް މީތި ފާސްކުރަން އަޅުގަނޑު ހުށަހަޅަން އިނގޭތޯ. ރައްޔިތުންގެ މަޖިލީހުން ފާސްކޮށްފައިވާ ޤާނޫނެއް ހުއްދަ ކުރާ ގޮތުގެ މަތިން ޓުއަރިސްޓު ރިޒޯޓްތަކާއި މަސްވެރިކަމާއި ދަނޑުވެރިކަން ތަރައްޤީ ކުރުމަށް ދޫކުރެވޭ ރަށްރަށާއި ބިންބިމާ ގުޅޭ ޙައްޤުތައް ވިޔަފާރީގެ އުސޫލުން. އެ ގޮތަށް. ދެން ހަމަ ތިރިއަށް އެ އޮތް ބައި އެ އޮތް ގޮތަށް. 

ރިޔާސަތުން ވާހަކަދެއްކެވުން:

އާދެ، ކިހިނެއް. ޔޫސުފް ޢަބްދުލްޣަފޫރު ތާއީދުކުރައްވަންތޯ.

ގަމު ދާއިރާގެ މެންބަރު ޔޫޞުފު ޢަބްދުލްޣަފޫރު ވާހަކަދެއްކެވުން:

އަޅުގަނޑު ތާއީދުކުރަން އެ ގޮތަށް.

ރިޔާސަތުން ވާހަކަދެއްކެވުން:

އެހެންވީމާ، އެ ގޮތަށް އެ އިޞްލާޙާ އެކީގައި އަޅުގަނޑުމެން ކުރިއަށް ގެންދަން ކަމަށް. އެހެން އެ ތަންކޮޅު ކިޔާލަ ދެއްވަފާނަންތޯ ޢަލީ ސަލީމު. އެ ތަންކޮޅު މި ބޭފުޅުންނަށް.

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:
އަޅުގަނޑު ދެންނެވީ ޤާނޫނެއް ހަމަ ހުއްދަ ކުރާ ހަމަ މަތީ ބައި ހަމަ ގޮތުގެ މަތިން މި ޓުއަރިސްޓު ރިޒޯޓްތަކާއި މަސްވެރިކަމާއި ދަނޑުވެރިކަން ތަރައްޤީ ކުރުމަށް ދޫކުރެވޭ ރަށްރަށާ. ދެން ހަމަ ތިރީ ބައި ގުޅުވާލާފައި އެ އޮތް ގޮތަށް. ޓުއަރިސްޓު ރިޒޯޓްތަކާއި މަސްވެރިކަމާއި ދަނޑުވެރިކަން. ދެން އެ ހަމަ ތަރައްޤީ ކުރުމަށް އޮތީމަ ރަނގަޅެއް ނޫންތޯ.

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، އެހެންވީމާ، މިހާރު އޮތް ގޮތަށް މި އަށް ތާއީދު ކުރައްވާ ބޭފުޅުން ވޯޓެއް ދެއްވުން އެދެން. ޢަލީ ސަލީމު ހުށަހެޅުއްވީ ޔޫސުފު ތާއީދުކުރައްވާފައި މި އޮތީ. އާދެ އެހެންވީމާ، ވޯޓުދެއްވުން އެދެން. އެ އިޞްލާޙު މިހާރު ގެންނަން. އާދެ، ވަރަށް ބޮޑަށް ޝުކުރުވެރިވަން، ހުރިހާ ބޭފުޅުން ވެސް ވޯޓު ދެއްވައިފި. އެހެންވީމާ، ދެން އަޅުގަނޑު މި ދަނީ 7 އަށް. 2 ގައި ބުނެވި ދިޔަ ޤާނޫނުގެ 7 ވަނަ މާއްދާ އަންނަނިވި ގޮތަށް އިޞްލާޙު ކުރުން. (ވަގުތުކޮޅަކަށްފަހު) 7 އޮތް ގޮތަށް ފެނިވަޑައިގަންނަވާ ބޭފުޅުން ހުށަހަޅުއްވާ ތާއީދު ކުރައްވާ، އަވަސް ކުރައްވާ. މިހާރު ޑެޑް ލައިނެއް ދެއްވާފައި. އެހެނެއް ސަކަރާތް ގަންނާކަށް މިތާކު ނުތިބެވޭނެ ދެއްތޯ. އާދެ. މިހާރު.

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

ބުނެވި ދިޔަ މާއްދާ އަންނަނިވި ގޮތަށް އިޞްލާހުކުރުން. ދަޢުލަތުގެ މުދާ ނުދެވިގެން ވިއްކުމާއި އެ މުދާ ޢަމަލުކުރުން. ދެން. މީގައި އެބަ އަޅުގަނޑު ނޯޓުކޮށްލަން އެއް ކަމެއް މި ފާސްކުރާ ކަމަކާ ބެހޭ ޤާނޫނެއްގައި ބަޔާންކޮށްފައިވާ ގޮތުގެ މަތިންނޭ. ދެން އެ ޤާނޫނަކީ އުފައްދަންޖެހޭ އެއްޗެއް ކޮންމެ އަކަސް. އެ ވާހަކަ އިއްޔެގައި ފިނޭންސުން ވަޑައިގެންނެވި ބޭފުޅުން ވެސް އިޝާރާތް ކުރެއްވި. އުނދަގޫވާނެ ކަމަށް. އެކަމަކު އަޅުގަނޑުމެން ގަބޫލެއް ނުކުރަން އަޅުގަނޑުމެން މި އުޅެނީ އުނދަގޫކުރަން ކަމަށް. އެހެންވީމާ، އެ މާއްދާ އޮތް ގޮތަށް އަޅުގަނޑު ތާއީދުކުރާ ވާހަކަ ދަންނަވަން.

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

އަޅުގަނޑު ނިހާނުގެ އެ ތާއީދަށް ތާއީދުކޮށްލަން އިނގޭތޯ، އެ ހުށަހެޅުމަށް. 

ރިޔާސަތުން ވާހަކަދެއްކެވުން:

ޝުކުރިއްޔާ. އާދެ، ވޯޓަކަށް އަޅުގަނޑު ދަންނަވާލާނަން. ފެނިވަޑައިގަންނަވާ ބޭފުޅުން ވޯޓެއް ދެއްވުން އެދެން. އާދެ، ހުރިހާ ބޭފުޅުން. އާދެ، ދެން އޮތީ 10 ވަނަ މާއްދާ. 3. ބުނެވި ދިޔަ ޤާނޫނުގެ 10 ވަނަ މާއްދާގައި އަންނަނިވި ގޮތަށް އިޞްލާޙު ކުރުން. ޚާއްޞަ އެހީ. 10 ގެ (ހ). 
ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

މި މިއޮތް ގޮތަށް ފާސްކުރަންވާނެ. މި ވަގުތު ކަންތައްތައް ހުރި ގޮތުން ހަމަ މި ގޮތަށް ފާސްކުރަން އަޅުގަނޑު ހުށަހަޅަން. (ވަގުތުކޮޅަކަށްފަހު) 10 ގެ (ހ)، (ށ)، (ނ)، (ރ)...

ރިޔާސަތުން ވާހަކަދެއްކެވުން:

10 ގެ (ހ)، (ށ)، (ނ) (ރ) އޮތް ގޮތަށް އަޅުގަނޑު ހުށަހަޅަން ފެނިވަޑައިގަންނަވާ ގޮތަކަށް ޢިއްޒަތްތެރި މެންބަރުން ކޮމެންޓެއް ދެއްވުން އެދެން. 

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

10 ގެ (ހ) އާ (ށ)، (ނ) އަދި (ރ) މި ޑުރާފްޓުގައި އޮތް ގޮތަށް ފާސްކުރުމަށް އަޅުގަނޑު ހުށަހަޅަން.
ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

އަޅުގަނޑު އެ ގޮތަށް ތާއީދުކޮށްލާ ވާހަކަ ދަންނަވާލަން. 

ރިޔާސަތުން ވާހަކަދެއްކެވުން:

އާދެ، އަޅުގަނޑު ވޯޓަކަށް ދަންނަވާލާނަން އެހެންގޮތަކަށް ހުށަހެޅިފައި ނެތީމަ. ހުރިހާ ބޭފުޅުން އިއްތިފާޤުން އާދެ، ޝުކުރިއްޔާ. ދެން އޮތީ މިހާރު 4 ގެ... އަޅުގަނޑަށް އެބަ އޮތް ޔޫސުފު ވިދާޅުވެ ދެއްވާފައި، އަޅުގަނޑަށް ފޯރުކޮށް ދެއްވާފައި، ވިދާޅުވެ ދެއްވަންވީނު، ކުރިއަށް ގެންދަވަންވީނު. ބަޖެޓު އެކުލަވާލުން އިނގޭތޯ. 31 ޖަހާފައި އެބަ އުޅޭ. ހުށަހަޅުއްވަން ވީ ނޫންތޯ. 

ގަމު ދާއިރާގެ މެންބަރު ޔޫސުފު ޢަބްދުލްޣަފޫރު ވާހަކަދެއްކެވުން:

އާދެ، އަޅުގަނޑު ހުށަހަޅާލާ ގޮތަކީ، ބަޖެޓު އެކުލަވާލުން 31 ވަނަ މާއްދާ އެއީ. ސަރުކާރު ކޮންމެ މަސްއޫލު އޮފީހަކާއި ދިވެހި ޖުމްހޫރިއްޔާގެ ޤާނޫނުއަސާސީގެ 7 ވަނަ ބާބުގައި ބަޔާންކޮށްފައިވާ މުސްތަޤިއްލު ކޮމިޝަންތަކުން އެ ތަނަކަށް ލިބޭނެ ކަމަށް ލަފާ ކުރާ އާމުދަނީ އާއި އެ ތަނަކުން ހިނގާނެ ކަމަށް ލަފާ ކުރާ ރިކަރަންޓު ޚަރަދާއި ކެޕިޓަލް ޚަރަދު ހިމަނައިގެން އެ އަހަރަކަށް ލަފާ ކުރާ ބަޖެޓު އެކުލަވާލާ، ދައުލަތުގެ މާލިއްޔަތުގެ ގަވާއިދުގައިވާ ތާރީޚަށް ނުވަތަ އެ ތާރީޚުގެ ކުރިން މިނިސްޓަރު އެ ބަޖެޓު ފޮނުވަންވާނެ އެވެ. މި މާއްދާ ގައި ބަޔާންކޮށްފައިވާ ކަންކަން ކުރާނީ ސަރުކާރުގެ ކޮންމެ އޮފީހެއްގައި މި ޤާނޫނުގެ ދަށުން ކަނޑައަޅާ ޒިންމާދާރު ވެރިޔާ އެވެ. މުސްތަޤިއްލު ކޮމިޝަންތަކުން މި މާއްދާގައި ބަޔާންކޮށްފައި ވާ ކަންކަން ކުރާނީ އެ ތަނުގެ ވެރިޔާ ލިޔުމަކުން ކަނޑައަޅާ ފަރާތެކެވެ. (ށ) މި މާއްދާގެ (ހ) ގައި ބަޔާންކޮށްފައި ވާ ފަރާތްތަކުގެ ތެރެއިން ދިވެހި ޖުމްހޫރިއްޔާގެ ޤާނޫނުއަސާސީގެ 7 ވަނަ މާއްދާގައި ބަޔާންކޮށްފައިވާ މުސްތަޤިއްލު ކޮމިޝަންތަކުން މިނިސްޓަރު މެދުވެރިކޮށް ރައްޔިތުންގެ މަޖިލީހަށް ފޮނުވާ ބަޖެޓަށް އެއްވެސް ކަހަލަ އުނިއިތުރު ކުރުމެއް ގެނައުމުގެ އިޚްތިޔާރު މިނިސްޓަރަށް ލިބިގެން ނުވެ އެވެ. ނޫނޭ އަދި ވެސް އެބަ އޮތް. އެ މާއްދާ އެ ނިމުނީ. ދެން އޮތީ 32 ވަނަ މާއްދާ. 
ރިޔާސަތުން ވާހަކަދެއްކެވުން:

މިހާރު އަޅުގަނޑުމެން ސްޓޮޕު ވީ ކީ ނޫން. އެ ދޭތެރެ މެދުތެރެ އަށް ޔޫސުފު އެ ހުށަހަޅުއްވާ، އާދެ، (ރ) މި ނިމުނީ ދެއްތޯ. އަޅުގަނޑުމެން ކުރީގައި މި ދިޔައީ. އެއީ 8 ވަނަ ޕޭޖު. 8 ވަނަ ޕޭޖުގެ ނިޔަލަށް އަދި 9 ވަނަ ޕޭޖުގެ ވެސް އެއް ބައި. އެންމެ ފުރަތަމަ ފަށައިގަންނަން އޮތް ބައި ނިމިފައި ދެން 4 ފަށައިގަންނަ އިރު އެ ދޭތެރެ އަށް އަންނަ އެއްޗެއް އެ ވިދާޅު ވަނީ. އާދެ، ކުރިއަށް ގެންގޮސް ނިންމާލައްވަންވީނު ތި ހުށަހެޅުން. 

ގަމު ދާއިރާގެ މެންބަރު ޔޫސުފު ޢަބްދުލްޣަފޫރު ވާހަކަދެއްކެވުން:

ދެން (ށ) މި މާއްދާގެ (ހ) ގައި ބަޔާންކޮށްފައި ވާ ފަރާތްތަކުގެ ތެރެއިން ދިވެހި ޖުމްހޫރިއްޔާގެ ޤާނޫނުއަސާސީގެ 7 ވަނަ ބާބުގައި ބަޔާންކޮށްފައިވާ މުސްތަޤިއްލު ކޮމިޝަންތަކުން މިނިސްޓަރު މެދުވެރިކޮށް ރައްޔިތުންގެ މަޖިލީހަށް ފޮނުވާ ބަޖެޓަށް އެއްވެސް ކަހަލަ އުނިއިތުރު ކުރުމެއް ގެނައުމުގެ އިޚްތިޔާރު މިނިސްޓަރަށް ލިބިގެން ނުވެ އެވެ. ދެން މި އޮތީ އަރިމަތީ ސުރުޚީގައި ދައުލަތުގެ އަހަރީ ބަޖެޓު. 32 ވަނަ މާއްދާ. (ހ). ރައްޔިތުންގެ މަޖިލީހަށް ހުށަހެޅުމަށްޓަކައި ކޮންމެ މާލީ އަހަރަކަށް އެކުލަވާލެވޭ، އެ އަހަރުގެ ދައުލަތުގެ ބަޖެޓު މިނިސްޓަރު ތައްޔާރުކޮށް ބަޖެޓު އެކުލަވާލެވޭ މާލީ އަހަރު ފެށުމުގެ އެންމެ ލަސްވެގެން މީލާދީ 2 މަސް ކުރިން ރައްޔިތުންގެ މަޖިލީހަށް ހުށަހަޅަންވާނެ އެވެ. ދެން މި އޮތީ ޚަރަދު ކުރުމަށް ފައިސާ ބަޖެޓުގައި ކަނޑައެޅުން. 32 ވަނަ މާއްދާ އެ ނިމުނީ.
ރިޔާސަތުން ވާހަކަދެއްކެވުން:

އެ ހުށަހެޅުއްވި ގޮތަށް އެއްވެސް ޢިއްޒަތްތެރި މެންބަރަކު ތާއީދު އޮތިއްޔާ. މިހާރު އެ... 

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

އަޅުގަނޑު ހިތުން މި 31،32 މިއީ އަލުން އަޅުގަނޑުމެން މީގެ ތެރެއަށް ލާ އެއްޗެއް ވީމަ އަޅުގަނޑުމެން އޭތި އަދި ކުޑަކޮށް ކިޔާލަން. ކިޔާލާފައި އޭތި ދެނެގަންނަން ވަގުތުކޮޅެއް ބޭނުން އަޅުގަނޑު. އެހެންކަމުން، އެ އެހެންވީމާ، އަޅުގަނޑަށް ފެނޭ އެ މާއްދާ އެ ހުށަހެޅުން ޕާކުކޮށްލާފައި ގޮތެއް ނިންމަން ޕާކުކޮށްލާފައި ދެން ހުރި ބަޔައިގެން ކުރިއަށް ގޮސް ނިންމާލެވޭތޯ މަސައްކަތް ކުރަން. 

ރިޔާސަތުން ވާހަކަދެއްކެވުން:

އެ ގޮތް ކިހިނެއްތޯ. ސަލީމް، ރަނގަޅު. 

ފުނަދޫ ދާއިރާގެ މެންބަރު ޢަލީ ސަލީމު ވާހަކަދެއްކެވުން:

ރަނގަޅު އިނގޭތޯ. 

ރިޔާސަތުން ވާހަކަދެއްކެވުން:

އާދެ، ދެން ހުރި ބަޔަކީ 4 ގައި ބުނެވި ދިޔަ ޤާނޫނުގެ 39 ވަނަ ސަފުހާގެ އަޅުގަނޑުމެން އަތުގައި އޮތް އިޞްލާޙުގެ 4 ވަނަ ސަފުހާގެ 9 ވަނަ ސަފުހާގެ 4 އިނގޭތޯ. ބުނެވި ދިޔަ ޤާނޫނުގެ 34 ވަނަ މާއްދާ އެއީ އެ މާއްދާގެ (ހ) ކަމުގައި ކަނޑައަޅާ އެ މާއްދާ އަންނަނިވި ގޮތުގެ މަތިން (ށ) އިތުރުކޮށް އެ މާއްދާ އިޞްލާޙުކުރުން އިނގޭތޯ. ޚަރަދުކުރުމަށް ބަޖެޓުގައި ފައިސާ ކަނޑައެޅުން އިނގޭތޯ މި އިންނަނީ. މީގެ (ހ) އާއި (ށ) އާ ވަކިން އަޅުގަނޑު ދަންނަވާލާނަން. ފުރަތަމަ (ހ) ގައި ފެނިވަޑައިގަންނަވާ ގޮތަކަށް. (ހ)، ޢަލީ ސަލީމް އާދެ.

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން: 

އާދެ، އަޅުގަނޑު ދަންނަވާނީ މާލިއްޔަތުގެ ޤާނޫނަށް މި ހުށަހެޅިފައިވާ އިޞްލާޙުގެ މި 4 ބުނެވި ދިޔަ ޤާނޫނުގެ 34 ވަނަ މާއްދާ އެ މާއްދާގެ (ހ) ކަމުގައި، އެއީ އަސްލު ޤާނޫނުގައި މި އޮންނަނީ އެއް މާއްދާ އެ އަށް. އެއީ 34 ގައި ހަމަ އަރިމަތި ސުރުޚީ ޚަރަދު ކުރުމަށް ބަޖެޓުގައި ކަނޑައެޅުނު ފައިސާ. އެ ދެ މާއްދާއަކަށް ބަދަލުކޮށް (ހ) އާއި (ށ) ގެ ގޮތުގައި މިހާރު ޢަބްދުﷲ ޢަބްދުއްރަޙީމް މި ކޮމިޓީ އަށް މި ހުށަހަޅުއްވާފައިވާ ގޮތަށް އޮތުމަށް އަޅުގަނޑު ތާއީދުކުރާ ވާހަކަ ދަންނަވާލަން. މި ދެންނެވީ (ހ) ވަކިން އަދި (ށ) ވަކިން އަދި މި ދެ މާއްދާ އަށް އެއްކޮށް ވޯޓަށް އެހުން ރަނގަޅު ކަމަށް ދަންނަވަން. 

ރިޔާސަތުން ވާހަކަދެއްކެވުން:

އާދެ، މިހާރު މީގައި ދިމާވާ މައްސަލަ އެއް ފިނޭންސް މިނިސްޓަރު ފާހަގަކުރެއްވި. އަޅުގަނޑަށް ވެސް ހީވާ ގޮތުން މޯލްޑިވްސް މަނިޓަރީ އޮތޯރިޓީ މެދުވެރިކޮށް އިނގޭތޯ (ށ) ގައި އިނގޭތޯ. މޯލްޑިވްސް މަނިޓަރީ އޮތޯރިޓީ މެދުވެރިކޮށް ޚަރަދު ކުރުމަކީ އިނގޭތޯ. އެ ތަން ކަނޑާލަންވީ. މޯލްޑިވްސް މަނިޓަރީ އޮތޯރިޓީ އެ ތަންކޮޅު ދުއްވާލަން އަޅުގަނޑަށް ފެންނަނީ މީގައި އިނގޭތޯ. އެއީ މިހެން ބުނެފީވިއްޔާ އެހެން ތާކުން ލާރި ލައިގެން އެކަން ޚަރަދުކޮށްފާނެ އިނގޭތޯ. އެހެންވީމާ، އެހެން ތާކަށް ވައްދައިގެން އެ ޚަރަދުކޮށްފާނެ. މި މަނިޓަރީ އޮތޯރިޓީ މެދުވެރިކޮށޭ ބުނީމަ އެހެން ތާކުން އެކަން ކުރުމަށް ހުއްދަ ދެވުނީ އޭ. އެހެންވީމާ، މި ދެ ފަހަރު ދެ ތަނުގައި އެބަ އިނދޭ މޯލްޑިވްސް މަނިޓަރީ އޮތޯރިޓީ. މަނިޓަރީ އޮތޯރިޓީގެ ނަން އައިސް އިން ދެތަންކޮޅު އުނިކޮށްލާފައި ދެން މި އޮތް ގޮތަށް ރަނގަޅު ކަމަށް އަޅުގަނޑަށް ވެސް ފެންނަނީ. އެހެންވީމާ، ތި ބޭފުޅުން ވިސްނާ ވަޑައިގެންފައި އެ ގޮތަށް ހުށަހަޅުއްވައިދެއްވުން ކިހިނެއްތޯ އޭ. 

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

އާދެ، ދެންމެ ތި ވިދާޅުވެދެއްވި އިޞްލާޙުތައް އެއީ (ށ) ގައި ވަކި މާލީ އަހަރަކާ ގުޅޭ ގޮތުން ފާސްކޮށްފައިވާ ބަޖެޓަކުން ހުއްދަކޮށްފައިވާ ފައިސާ ނޫން އެހެން ފައިސާ އެއް ޚަރަދުކުރުމަކީ މި ޤާނޫނުގައި ހުއްދަ ކުރާ ކަމެއް ނޫނެވެ. އަދި ވަކި މާލީ އަހަރަކާ ގުޅޭ ގޮތުން ފާސްކޮށްފައިވާ ބަޖެޓަކުން ހުއްދަކޮށްފައިވާ ފައިސާ ނޫން އެހެން ފައިސާ އެއް... 

ރިޔާސަތުން ވާހަކަދެއްކެވުން:

ޚަރަދުކުރުމުގެ ފުރުޞަތު އެ އޮތޯރިޓީ އިން އެ ތަން ވެސް ކަނޑާލާނީ، ދީގެންނުވާނެ އޭ. 

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

އެ ހިސާބުން ނިންމާލަންވީ. މި ޤާނޫނު ހުއްދަ ކުރާ ކަމެއް ނޫނޭ އެ ހިސާބުން ކަނޑާލަންވީ. ނޫން، އަދި ވަކި މާލީ އަހަރަކާއި ގުޅޭ ގޮތުން އެ ހިސާބުން ފެއްޓިގެން. 

ރިޔާސަތުން ވާހަކަދެއްކެވުން:

ނޫން އެބައި އިންނަންޖެހޭނެ ދޯ. އަދި ވަކި މާލީ އަހަރަކާ ގުޅޭ ގޮތުން އެއީ މި އަހަރުގެ ޚަރަދު އަނެއްކާ މި އަންނަ އަހަރު ވެސް ކުރާނެ އިނގޭތޯ. ދީގެންނުވާނޭ. އޯކޭ. 

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

ޚަރަދުކުރުމުގެ ފުރުޞަތު ދީގެންނުވާނެ އޭ. ރަނގަޅު. 

ރިޔާސަތުން ވާހަކަދެއްކެވުން:

އެހެންވީމަ، ރަނގަޅުތޯ. އެހެންވީމާ، ނިމުނީނޫންތޯ. (ވަގުތުކޮޅަކަށްފަހު). އެހެންވީމާ، ކުރިއަށް އަޅުގަނޑު ގެންދާނަން. އާދެ، އެހެންވީމާ، އަޅުގަނޑު ވޯޓަކަށް ދަންނަވާލާނަން މި ގޮތަށް (ހ)، (ށ) ފާސްކުރަން ފެނިވަޑައިގަންނަވާ ބޭފުޅުންނަށް. ޢަލީ ސަލީމް. އާދެ، ހުރިހާ ބޭފުޅުން ވެސް ދެއްވައިފި އާދެ. ދެން އަޅުގަނޑު އޮތީ 5. ބުނެވި ދިޔަ ޤާނޫނުގެ މިހާރު މި އޮންނަނީ 50 ވަނަ މާއްދާ އާއި، 52 ވަނަ މާއްދާ ހަދާއިރު އަންނަނިވި މާއްދާ، އެ ޤާނޫނުގެ 50 ވަނަ މާއްދާ ކަމުގައި ކަނޑައެޅުން އިނގޭތޯ. އެ ކިހިނެއްތޯ. ރަނގަޅުތޯ. އެހެންވީމާ، މައްސަލަ އެއް ނެތެއް ނޫންތޯ. ދެން ލޯނާ ބެހޭ ޤާނޫނު، 50. މި ޤާނޫނަށް ޢަމަލުކުރަން ފެށުމުން ޤާނޫނު ނަންބަރު 76/ ލޯނާ ބެހޭ ޤާނޫނު އުވުނީ އެވެ. ކިހިނެއްތޯ. ރަނގަޅުތޯ. އާދެ، ހުރިހާ ބޭފުޅުންގެ ކޮމެންޓެއް ނެތީމަ. އާދެ، ބުނެވި ދިޔަ ޤާނޫނަށް މިހާރު މިއޮތް 50 ވަނަ މާއްދާ އެއީ 51 ވަނަ މާއްދާ ކަމުގައި އަންނަނިވި ގޮތަށް އިޞްލާޙުކުރުން. ރަނގަޅުތޯ. ދެން ޢަމަލުކުރަން ފެށުން. މި ޤާނޫނުއަސާސީ އަށް ޢަމަލުކުރަން ފަށާނީ ޤާނޫނުއަސާސީގެ 91 ވަނަ މާއްދާގައި ވާ ގޮތުގެ މަތިން ދިވެހި ސަރުކާރުގެ ގެޒެޓުގައި. އާދެ، މިއީ އަޅުގަނޑަށް ހީވަނީ އޮޅުމެއްހެން. 92 ކަންނޭނގެ އިންނާނީ އިނގޭތޯ. ޤާނޫނުއަސާސީ ބައްލަވާލައްވަފާނަންތޯ. އާދެ، އެހެންވީމާ، 92 އެ ގޮތަށް ބަދަލުވާނެ. ދެން މިހާރު އަޅުގަނޑުމެން މި ދަނީ ކުރީގައި ޕާކު ކުރި ބަޔަށް. އާދެ، އަދި އެއްފަހަރު ޔޫސުފް ނަޢީމް ވިދާޅުވެދެއްވަފާނަންތޯ އެ. ޔޫސުފް ނަޢީމޭ މި ދެންނެވުނީ. މަޢާފު ކުރައްވާ. ޔޫޞުފް ޢަބްދުލްޣަފޫރު. ޔޫސޭ ވިދާޅުވެދެއްވާ. މިހާރު މިބައި އެ ގޮތަށް ފާސްވެއްޖިއްޔާ އަޅުގަނޑުމެން ޖެހޭނެ މިހާރު މި 51، 52 އަށް ބަދަލުވެގެންދާނެ އިނގޭތޯ. އެހެންވީމާ، މި ދޭތެރެއަށް އަންނާނީ މި ބައި. ނޫން ނޫން މިހާރު ފިނޭންސް މިނިސްޓަރަށް ނުލިބެނީ އިންޑިޕެންޑެންޓު މުއައްސަސާތަކުން ހުށަހަޅާ ބަޖެޓަށް އުނި އިތުރު ކަމެއް ގެންނަން ފިނޭންސް މިނިސްޓަރަށް ނުލިބެނީ އިންޑިޕެންޑެންޓު މުއައްސަސާތަކުން. އެ މަޖިލީހަށް އައިމަ މަޖިލީހުން އެކަން ނިންމާ ގޮތަށް އިނގޭތޯ. 

(ވަގުތުކޮޅަކަށްފަހު)

ގަމު ދާއިރާގެ މެންބަރު ޔޫސުފު ޢަބްދުލްޣަފޫރު ވާހަކަދެއްކެވުން:

މިހާރު ހުށަހަޅާ ގޮތަކީ، ބަޖެޓު އެކުލަވާލާ މިނިސްޓަރަށް ފޮނުވުން. (ހ)، ސަރުކާރުގެ ކޮންމެ މަސްއޫލު އޮފީހަކާއި، ދިވެހި ޖުމްހޫރިއްޔާގެ ޤާނޫނުއަސާސީގެ 7 ވަނަ ބާބުގައި ބަޔާންކޮށްފައިވާ މުސްތަޤިއްލު ކޮމިޝަންތަކުން އެ ތަނަކަށް ލިބޭނެ ކަމަށް ލަފާކުރާ އާމުދަނީ އާއި، އެ ތަނަކުން ހިނގާނެކަމަށް ލަފާ ކުރާ ރިކަރެންޓު ޚަރަދާއި، ކެޕިޓަލް ޚަރަދު ހިމަނައިގެން އެ އަހަރަކަށް ލަފާކުރާ ބަޖެޓު އެކުލަވާލާ ދައުލަތުގެ މާލިއްޔަތުގެ ގަވާއިދުގައި ވާ އަދި ދައުލަތުގެ މާލިއްޔަތުގެ ގަވާއިދުގައިވާ ތާރީޚަށް ނުވަތަ އެ ތާރީޚުގެ ކުރިން މިނިސްޓަރަކު އެ ބަޖެޓު ފޮނުވަންވާނެ އެވެ. މި މާއްދާގައި ބަޔާންކޮށްފައި ވާ ކަންކަން ކުރާނީ ސަރުކާރުގެ ކޮންމެ އޮފީހެއްގައި މި ޤާނޫނުގެ ދަށުން ކަނޑައަޅާ ޒިންމާދާރު ވެރިޔާ އެވެ. މުސްތަޤިއްލު ކޮމިޝަންތަކުން މި މާއްދާގައި ބަޔާންކޮށްފައިވާ ކަންކަން ކުރާނީ އެ ތަނެއްގެ ވެރިޔާ ލިޔުމަކުން ކަނޑައަޅާ ފަރާތެކެވެ. (ށ) މި މާއްދާގެ (ހ) ގައި ބަޔާންކޮށްފައިވާ ފަރާތްތަކުގެ ތެރެއިން ދިވެހި ޖުމްހޫރިއްޔާގެ ޤާނޫނުއަސާސީގެ 7 ވަނަ ބާބުގައި ބަޔާންކޮށްފައިވާ މުސްތަޤިއްލު ކޮމިޝަންތަކުން މިނިސްޓަރު މެދުވެރިކޮށް ރައްޔިތުންގެ މަޖިލީހަށް ފޮނުވާ ބަޖެޓު އެއްވެސް ކަހަލަ އުނިއިތުރުކުރުމެއް ގެނައުމުގެ އިޚުތިޔާރު މިނިސްޓަރަށް ލިބިގެންނުވެ އެވެ. 32 ވަނަ މާއްދާ އަށް ގެންނަ އަރިމަތި ސުރުޚީ އަކީ، ދައުލަތުގެ އަހަރީ ބަޖެޓު. ދައުލަތުގެ އަހަރީ ބަޖެޓު 32 ވަނަ މާއްދާ އަށް ގެންނަ އިޞްލާޙަކީ. (ހ) ރައްޔިތުންގެ މަޖިލީހަށް ހުށަހެޅުމަށްޓަކައި ކޮންމެ މާލީ އަހަރަކަށް އެކުލަވާލެވޭ އެ އަހަރުގެ ދައުލަތުގެ ބަޖެޓު މިނިސްޓަރު ތައްޔާރުކޮށް ބަޖެޓު އެކުލަވާލެވޭ މާލީ އަހަރު ފެށުމުގެ އެންމެ ލަސްވެގެން މާލީ، އެންމެ ލަސްވެގެން މަޢާފު ކުރައްވާ. އެންމެ ލަސްވެގެން މީލާދީ ދެ މަސް ދުވަސް ކުރިން ރައްޔިތުންގެ މަޖިލީހަށް ހުށަހަޅަންވާނެ އެވެ. މިހާރު ދެ މަސް ދުވަސް. ދެން މި އޮތީ 34 ވަނަ މާއްދާ އަށް. 

ރިޔާސަތުން ވާހަކަދެއްކެވުން:

އާދެ، އެހެންވީމާ، މި އެކު ހުށަހަޅުއްވާ ހުށަހެޅުއްވުމަކީ. ތާއީދުކުރައްވާ ބޭފުޅަކު. އާދެ، ނިހާނު. 

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

ތާއީދުކުރާ ވާހަކަ ދަންނަވާލަން. 

ރިޔާސަތުން ވާހަކަދެއްކެވުން:

އާދެ، އެހެންވީމާ، އަޅުގަނޑު ވޯޓަކަށް ދަންނަވާލާނަން އެ ގޮތަށް އެ އިޞްލާޙު ފާސްކުރަން ފެނިވަޑައިގަންނަވާ މީގެ ތެރެއިން. އާދެ، ނިމުނީ. ހުރިހާ ބޭފުޅުން 5 ބޭފުޅުން އެނޯނިމަސްކޮށް ވޯޓު ދެއްވީ. އެހެންވީމާ، އަޅުގަނޑުމެން މި ހިސާބުން ދެން ބަދަލުވެގެންދާނީ މިހާރު މި 51 ވަނަ މާއްދާ މީގައި މި އޮތް 51 ވަނަ މާއްދާ ބަދަލުވެގެންދާނީ 52 އަށް އެހެންނޫންތޯ. ބުނެވި ދިޔަ ޤާނޫނުގައި މިހާރު އޮތް 51 ވަނަ މާއްދާ އެއީ 52 ވަނަ މާއްދާގެ ގޮތުގައި ކަނޑައެޅުން. މިހާރު އެއޮތް އޮތުން މިހާރު މި ބަދަލުވާނެ މީގެ އިތުރު ދޭތެރެއަށް މެދުތެރެއިންތާ މީތި މި އައީ ދެއްތޯ. ނޫނޭ ހަމަ ރަނގަޅަށް އިންނާނީ ދެއްތޯ. 52 ވަނަ މާއްދާ. އޭ ރަނގަޅު ބަރާބަރު. އާދެ، އެހެންވީމާ، މި ހިސާބުން ނިމުނީ. އަދި ގަޑިވެސް ޖެހެން އާދެ، އާދެ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އެހެންވީމާ، މިހާރު އަޅުގަނޑު މިއަދުގެ ބައްދަލުވުން ނިމުނީ. އެހެންވީމާ، މި މާލިއްޔަތުގެ ޤާނޫނަށް ތި ބޭފުޅުން އަޅުގަނޑުމެން ކުރިމައްޗަށް މި ކޮމިޓީ އިން ފޮނުއްވާފައި ވާ، މަޖިލީހުން ފޮނުއްވާފައި ވާ ބިލުގެ މި ކޮމިޓީގެ މަސައްކަތްޕުޅު ނިންމަވައިދެއްވީތީ ހުރިހާ ޢިއްޒަތްތެރި މެންބަރުންނަށް ވަރަށް އިޚުލާޞްތެރިކަމާ އެކު ޝުކުރު ދަންނަވަމުން، އަޅުގަނޑުމެން ބުރާސްފަތި ދުވަހު މާދަމާ ބިލު އެކުލަވާލާފައި މަޖިލީހުގެ ރައީސް އަށް ފޮނުވާލެވޭތޯ އަޅުގަނޑު މަސައްކަތް ކުރާނަން. އެހެންވީމާ، އަޅުގަނޑު އިދާރީ ބޭފުޅުން އަޅުގަނޑުމެންނަށް ދެއްވި އެހީތެރި ކަމަށް ފަށްފަށުން ޝުކުރު އަދާކުރަން. ވަރަށް ބޮޑަށް ޝުކުރިއްޔާ. ހުރިހާ ބޭފުޅުން ސޮއިކޮށްލައްވާތި ފޮތުގައި.

